
CC.OO. de Industria - Galicia,  satisfeita  pola  sinatura  do Convenio Estatal do Metal,  unha ferramenta  útil para consolidar dereitos
CC.OO. acada o seu obxectivo, establecer un marco regulador estatal que garanta dereitos e protexa a todas as persoas do sector.

  O pasado 29 de Marzo, tras anos de negociación e varias tentativas frustradas, a industria do metal adopta por fin un convenio colectivo de ámbito estatal que estruturará a negociación colectiva do sector, que convivirá coas unidades de negociación provincial e que as reforzará. 

  Dende CC.OO. de Industria – Galicia valoramos moi positivamente este acordo: viñamos reivindicando hai tempo un convenio xeral de ámbito estatal que blindase a negociación colectiva provincial e dese cobertura a todos os traballadores e traballadoras do Estado Español. 

   Asemade, seguimos coa aposta por un convenio do metal de ámbito autonómico que unifique  as condicións laborais de todos os traballadores e traballadoras de Galicia, independentemente da provincia na que desenvolvan o seu labor.

   Recoñecemos de antemán que pretendiamos chegar máis lonxe na negociación, mais este sindicato entende que se trata dun primeiro paso, e polo tanto moi relevante, na liña de consolidar dereitos susceptibles de mellora en convenios vindeiros. 

   Cinco son as materias que destacan no convenio asinado, que non estaban recollidas no antigo Acordo Estatal do Sector do Metal:

⇰ Dótanse de ultraactividade os convenios de ámbito provincial, que manterán a súa vixencia de xeito indefinido, salvo pacto en contrario.

⇰ O salario mínimo sectorial será o que determine cada un dos convenios provinciais para o seu ámbito. Polo tanto, decaendo algún convenio provincial, os traballadores e traballadoras desa provincia manterían o seu salario como garantía mínima do Convenio Estatal.

⇰ Introdúcese un parágrafo no ámbito funcional do Convenio que pon límites á proliferación de acordos con empresas multiservizos, combatindo así un dos efectos máis perversos para o sector da reforma laboral de 2012.

⇰ Engádenselle competencias á comisión paritaria do convenio: terá capacidade para citar ás partes e intervir naqueles convenios de ámbito provincial que, transcorrido un ano dende a súa denuncia, non foran renovados. 
⇰ En materia de igualdade introdúcese un capítulo que recolle o compromiso de desenvolver un novo marco normativo sectorial para a vindeira negociación que garanta o dereito fundamental á non discriminación e á igualdade de trato.

